
М.Шолпан* 

Монгол оронд 1980-аад оны сүүлч үеэс нийгэм, эдийн засаг, улс төрийн хүрээг хамарсан өөрчлөлтүүд гарах болсон. Дурдан буй үе нь цаг хугацааны хувьд богино мэт боловч улс орон, ард түмний амьдралд ихээхэн өөрчлөлтийг авчирсан Монголын 1990 оны хувьсгалын өрнөлтийн үе байсан. Ард олны үзэл санаанд өөрчлөлт гарч, нийгэмд ноёрхож буй социализмын үл гүйцэлдэх номлол, эдийн засгийн зогсонги байдал, түүний хор уршиг, хүнд суртал зэргийг монголчууд анх удаа зоригтойгоор шүүмжилж эхэлсэн. Энэ үед шинээр байгуулагдсан хүчнийхэн улс төрийн үйл ажиллагаагаа далд болон ил хэлбэрээр тайван замаар явуулахдаа тэмцлийн гол “зэвсэг” болгон цоо шинэ утга агуулга бүхий улс төрийн суртал ухуулгын хэрэгсэл болох уриа, лоозон, зурагт хуудаснуудыг хийж ашигласан. 
Энэ удаад 1989 оны 12-р сарын анхны цуглаанаас МАХН-ын Төв хорооны Улс төрийн товчооны гишүүдийг бүрэн бүрэлдэхүүнээр нь огцруулсан 1990 оны 3-р сарын өлсгөлөн хүртэлх ардчилсан хүчнийхний зохион байгуулсан улс төрийн тэмцлийн зорилго, чиглэл, шаардлага, түүний үр дүн зэргийг чухалчлахыг урьтал болгосонгүй, харин тухайн үед хэрэглэгдэж байсан түүхийн эх сурвалж буюу Монголын 1990 оны хувьсгалын түүхэнд холбогдох зарим уриа, лоозон, зурагт хуудасны агуулга, үзэл санаа, дүр дүрслэл, үүрэг, ач холбогдол зэргийг товч авч үзье. 

Уриа, лоозон, зурагт хуудасны талаар товч авч үзвэл: 
Уриа (лат. muttum) гэх үг нь гарлын хувьд эртний латин хэлний “бувтнах” гэсэн үгнээс үүсэлтэй бөгөөд XV зуунаас эхлэн гол төлөв Барууны улс орнуудад ашиглаж иржээ. Уг үгийн утгыг манай эрдэмтэд “урих тэмдэг, дохио..., нийтэд зарлан уриалж тунхаглах бичиг, уриалга”[footnoteRef:1] гэж тайлбарласан байна. Уриа нь тухайн асуудлын мөн чанарыг илэрхийлсэн тогтооход хялбар, энгийн богино өгүүлбэр, хэлц, үг юм. Мөн аливаа зүйлийн зорилгыг илэрхийлсэн, үзэл санаагаа нэгтгэн дүгнэсэн, олон түмнийг уриалан дуудсан, бусдад урам зориг өгсөн шинжтэй байдаг.  [1: * Сарбас М.Шолпан –МУБИС-ийн НХУС-ийн Түүхийн тэнхимийн багш 
 МУШУА. Монгол хэлний дэлгэрэнгүй тайлбар толь. Т-Х. УБ., 2008. т. 2233] 

Харин лоозон (нем. losung) гэж “хуучнаар цэргийн харуул манааны үед хэрэглэгддэг пароль буюу нууц үгийг хэлдэг байсан бол одоо удирдан чиглүүлэх үзэл санаа, зорилт, шаардлагыг хураангуй богино хэлбэрээр илэрхийлсэн уриа”[footnoteRef:2]-г хэлнэ. Уг үг нь эртний шотланд хэлний “цэргийн дохио”, эртний ирланд хэлний “уриалга, уриа” гэсэн үгнээс үүсэлтэй ажээ. Олны анхаарлыг татахуйц лоозон дээрх бичвэр нь ямар ч хэл дээр (тухайн улсын албан ёсны хэл болон бусад хэл) байж болох энгийн богино өгүүлбэр юм уу эсвэл цөөн үгтэй байдаг. Ер нь “бичнэ гэдэг нь та ямар нэгэн зүйлийн тухай өөр бусадтай ярьж байна гэсэн үг”[footnoteRef:3] учраас лоозон дээрх бичвэрээр дамжуулан богино хугацаанд олон хүнтэй нэгэн зэрэг ярилцах боломжтой гэсэн үг. Лоозон нь бичвэр, харагдах байдал, хэллэг зэргээрээ өөр хоорондоо ялгаатай бөгөөд бага, хязгаарлагдмал орон зайд хэрэглэгддэг ч үзэл бодлоо чөлөөтэй илэрхийлэх “талбар” болж чаддаг. Гэхдээ лоозон зохиогчид доромжилсон үг, хэллэг, хараалын үг бичихгүй байх гэсэн дүрмийг баримтлах ёстой байдаг.  [2:  А.М.Прохоров, Н.К.Байкаков. Большая Советская энциклопедия. Т.14. Кука-Ломами. М., 1973. стр. 616]  [3:  Jere Brophy. Motivating students to learn. L., 2001. p. 23] 

Зурагт хуудас (фр. placard) гэдэг үг нь “франц хэлний зар, зарлал гэх үгнээс үүсэлтэй, харин үгийн үндэс нь “тогтоох”, “наах” гэсэн үг байна. XVI зууны Германы тариачны дайн, шашин, сүм хийдийн шинэтгэлийн хөдөлгөөний үед үүссэн боловч XIX зууны II хагас гэхэд зурагт хуудас гэсэн утгаараа буюу урлагийн нэг төрөл болон хөгжсөн. Харин үүнээс өмнө том хэмжээний гравюра (сийлбэр)-гийн нэг төрөлд тооцогдож байжээ. Зурагт хуудас нь графикийн нэг төрөл агаад нэг өнгийн эсвэл олон өнгийн зурагтай, ихэвчлэн түүндээ тайлбарыг хавсаргадаг”[footnoteRef:4]. Өөрөөр хэлбэл, бүхэлдээ дүрслэл юм уу эсвэл бичвэртэй байх боловч аль алиныг нь өөртөө багтаасан ч байж болдог. Мөн тухайн зурагт хуудасны гол утга санааг илэрхийлэх тэрхүү зургийг бусдаас ялгаж тод өөр өнгөөр, үгийг нь хэмжээний хувьд том үсгээр бичиж болно. Түүнчлэн “зурагт хуудас нь цаас болон бусад материал дээр олон нийтэд харагдахуйцаар хэвлэгдсэн. Зурагт хуудас зохиогчид зураг болон үгийг хослуулан”[footnoteRef:5] энгийн ойлгомжтой дүрсэлж, хэлбэр хийцийн хувьд өнгө үзэмжтэйгээр зохиосон байна.   [4:  П.А.Клубков, И.Я.Лапидус. Росийский гуманитарный энциклопедический словарь. Т-III. П-Я. М., 2002. стр. 17]  [5:  William H.Nault, Frank D.Drake, Raymond Grew. The World Book Encyclopedia. P. V-15. World Book, Inc. USA., 1994. р. 709 ] 

Уриа, лоозон, зурагт хуудаснуудыг үндэстний, түүхийн, улс төрийн, эдийн засгийн, шашны, соёлын, зар сурталчилгааны гэх зэрэг олон төрөлд хувааж болно. Ямар ч уриа, лоозон, зурагт хуудсыг нэг удаа эсвэл тухайн үеийн нөхцөл байдалд агуулга, үзэл санаа нь тохирч байвал хэд хэдэн удаа ч хэрэглэнэ. Түүнчлэн уриа, лоозон, зурагт хуудасны аль алиныг нь албан ёсны болон албан ёсны бус гэж ангилан үзэхээс гадна гараар хийсэн, хэвлэсэн гэж хоёр хуваадаг байна. Тэгвэл 1990 оны хувьсгалын түүхэнд холбогдох суртал ухуулгын гол хэрэгсэл болсон лоозон, зурагт хуудаснуудыг эхэн үедээ гар аргаар хийж байжээ. Энэ нь хэвлэх, олшруулах техник хэрэгсэл байхгүй, цаг хугацаа бага, хөрөнгө мөнгөгүй зэргээс шалтгаалж байсны зэрэгцээ тухайн үеийн үйл явдлын өрнөл дунд шууд зохион хийж, хэрэглэж байсантай холбоотой. Энэ тухайд С.Амарсанаа ярихдаа: “Уриа, лоозон, зурагт хуудасны тоо цуглаан бүрт нэмэгдсээр байсан. МоАХ-ны Ерөнхий зохицуулах зөвлөлийн хурлаар лоозон, зурагт хуудасны агуулга, санааг ярилцаж хэлэлцээд уриа, лоозонг гараар бичиж, барих жижиг зурагт хуудаснуудаа зурж байв. Бидний дунд зураач, архитекторч зэрэг уран бүтээлчид олон байсан бөгөөд цагаан даавуун дээр улаан өнгөнөөс зайлсхийж, цэнхэр өнгөөр бичиж, зурж байв... Тухайн үед нийслэл хотод хэвлэлийн бараг ганц л үйлдвэр байсан нь төрийн мэдэлд, хэвлэх болон тараах үйл ажиллагаа нь хатуу хяналттай байсан”[footnoteRef:6] гэсэн юм.  [6:  С.Амарсанаатай хийсэн ярилцлага. Улаанбаатар хот, 2014.5.3.  ] 

Зураг №1. Зураач, архитекорчид өлсгөлөн зарлаж буй нөхдөө дэмжиж зурагт хуудсыг шууд талбай дээр зурж, бичиж байгаа нь: Зүүнээс цагаан урт хүрэмтэй нь архитекторч Л.Нямсүрэн, хамгийн наана нь нүдний шилтэй суугаад бичиж байгаа нь архитекторч Т.Баяраа.
Эх сурвалж: С.Амарсанаа, С.Майнбаяр. МоАХ-ны түүхэн цомог. Уб., 2009. т. 56

Дурьдан буй үеийн улс төрийн суртал ухуулгын зарим хэрэгслийн талаар авч үзвэл:
Манай оронд ардын хувьсгал ялснаас хойш улс төрийн уриа, лоозон, зурагт хуудаснуудыг ашиглах болсон бөгөөд Төв хорооноос улс төрийн суртал ухуулгын хэрэгсэл болох уриа, лоозон, зурагт хуудаснуудыг тухайн цаг үеийн байдалд тохируулан агуулга, хэлбэр хэмжээ, тоо ширхэг зэргийг нарийн тогтоож байжээ. Тухайлбал, 1985 онд МАХН-ын Төв хорооноос Майн баярт зориулан “Олон улсын хөдөлмөрчдийн эв санааны нэгдлийн өдөр – Майн нэгэн мандтугай”, “БНМАУ-ын тусгаар тогтнол, хөгжил цэцэглэлтийн найдвартай баталгаа – монгол, зөвлөлтийн ард түмний ган бат найрамдал, бүх талын хамтын ажиллагаа улам бэхжин хөгжтүгэй”, “Социализм байгуулагч монголын ард түмний яруу алдар бадартугай”, “Нам, ард түмний бат цул нэгдэл улам бэхэжтүгэй”[footnoteRef:7] зэрэг 49 уриа, Монгол ардын хувьсгалын 64 жилийн ойн баярт зориулан “Зэвсэгт хүчний дайчид аа! Байлдааны болон улс төрийн бэлтгэл сонор сэрэмжээ ямагт өндөр байлган, орчин үеийн цэргийн техникийг гарамгай эзэмшигтүн. Монголын ард түмний түүхэн ололт, энх хөдөлмөрийн сонор соргог, бат найдвартай манаа – БНМАУ-ын зэвсэгт хүчний яруу алдар бадартугай”[footnoteRef:8] гэх зэрэг 42 уриаг гаргасан байна. Ийн социализмын он жилүүдэд хэт улс төржсөн, захиран тушаасан, утга санаа нь нэг хэвийн буюу “... мандтугай”, “... бадартугай”, “...эзэмшигтүн” гэх зэрэг уриа, лоозон байжээ. Түүнчлэн К.Маркс, Ф.Энгельс, В.И.Ленин, Д.Сүхбаатар болон тухайн үеийн МАХН-ын Төв хорооны Улс төрийн товчооны гишүүд, орлогч гишүүдийн хөрөг бүхий “аварга том” зурагт хуудаснууд гудамжаар “дүүрэн” байсан. [7:  Үнэн сонин. 1985.4.16. №91. 1-р нүүр]  [8:  Үнэн сонин. 1985.6.21. №149. 1-р нүүр ] 

Монголын 1990 оны хувьсгалын үйл хэрэг, түүний зорилт, үзэл санаа, нийгмийн бодит байдлыг ард олонд богино хугацаанд таниулан сурталчилах, чөлөөтэй илэрхийлэх “индэр” бол уриа, лоозон, зурагт хуудас байсан. Ардчилсан хүчнийхний тэмцлийн стратеги, тактикийг дагаад агуулга, мөн чанар, үзэл санаа, өнгө аяс нь хурдан хувьсан өөрчлөгдөж, хурц, дайчин зоримог үгстэй, өмнөх үеийнхээс ихээхэн ялгаатай болж иржээ. Нэг үгээр, оршин тогтнож буй тогтолцоог шүүмжилсэн, ардчилсан өөрчлөлт, засаглалыг хүсэмжилсэн агуулга бүхий уриа, лоозон, зурагт хуудаснуудыг өөрсдийн үйл хэрэгтээ эр зориг, зүрх сэтгэлийн дуудлагаар анх зохион хэрэглэх болсон юм. Түүнчлэн эдгээр ухуулга сурталчилгааны хэрэгслээр дамжуулан олон түмэнд тухайн цаг үеийн мэдээллийг олж авах боломж бололцоо, цаашлаад тэдэнд ардчиллын үйл хэргийг дэмжих хүсэл тэмүүллийг бий болгосноороо ач холбогдолтой юм. 
Үүний хамгийн анхны тод жишээ нь 1989 оны 12-р сарын 7-нд болсон Ховд дахь цуглаанд хэрэглэсэн уриа, лоозон, зурагт хуудаснууд юм. Энэ өдөр УБДС-ийн Ховд дахь салбарын оюутнууд (С.Эрдэнэцогт, Ц.Мөнхтөр, Ц.Буяндалай, А.Эрдэнэ-Олдох нарын) санаачилан өөрчлөлт, шинэчлэлтийн явцыг түргэтгэх, МАХН-ын Улс төрийн товчоог огцруулах, ардчиллыг хөгжүүлэх зорилго бүхий жагсаал, цуглааныг аймгийн Ард Аюушийн талбайд зохион байгуулжээ. 12-р сарын 6-ны орой оюутны 1-р байрны чөлөөт цагийн танхимд болсон ээлжит уулзалтаараа тэд маргааш өглөө хэдэн цагт цугларч, хэрхэн жагсч явах, ямар ямар уриа, лоозон барих зэрэг жагсаал, цуглааны зохион байгуулалтын ажлыг эцсийн байдлаар ярьж тохирчээ. Мөн цуглаан дээр оюутнуудын хэлэх үгийн чиглэл, уриа, лоозонг боловсруулах буюу найруулга, үг үсгийн алдааг засах зэрэг даалгаврыг нийгмийн ухааны болон монгол хэл-уран зохиолын салбарынханд, тэдгээр лоозонгуудыг бичих ажлыг бичгийн хэв, бичих ур дүйг нь харгалзан Эвлэл-пионерийн ажилтны 1-р ангийн оюутан Д.Юндэнбазар Г.Болор-Эрдэнэ нарт, Чингис хааны хөргийг зурж олшруулах ажлыг Физик-математикийн 4-р ангийн оюутан Д.Бямбажавт тус тус ногдуулсан байна. Энэ оройн цугларалтаар хүн бүрийн мэргэжил, авьяас чадварыг нь харгалзан ийнхүү ажил үүргийг хуваарилснаас гадна оюутнууд өөрсдийн санал санаачилгаар уриа, лоозон бичжээ. Тухайлбал, 6-ны орой Физик-математикийн 4-р ангийн оюутнууд “Өөрчлөн байгуулалт шинэ удирдлагыг шаардаж байна”, “Удирдлагын нүсэр аппаратыг цөөлөе” зэрэг лоозон, Биеийн тамирын 3-р ангийн хэсэг оюутнууд “Шударга ёсны төлөө” гэсэн лоозон (“Тэмцээнд оролцогчдод амжилт хүсье” гэсэн улаан өнгийн даавуун лоозонгийн ар тал дээр нь шүдний оогоор бичсэн), Монгол хэл-уран зохиолын 4-р ангийн оюутан Я.Замбал, Ш.Цоодол нар хоёр ширхэг жижиг хэмжээний лоозон (сахартай оогоор бичсэн), Эвлэл-пионерийн ажилтны 1-р ангийн Г.Болор-Эрдэнэ, Д.Юндэнбазар, Д.Бат-Эрдэнэ нарын оюутнууд “Улс төрийн товчоо огцор”, “Төрийн эрх ард түмний гарт”, “Ардчилал эрх чөлөө” зэрэг лоозон (давстай усанд шүдний оог хольж найруулан улаан өнгийн давуун дээр бичсэн)-гуудыг бичжээ.  
Ингээд 7-ны өглөө жагсаал зохион байгуулагчдын удирдлагаар оюутан залуус сургуулийнхаа оюутны байрнаас “Залуус аа! Оюутнууд аа! Сэрцгээе. Нэгдэцгээе.” гэсэн уриаг цуурайтуулан жагсаалаар явсаар төв талбайд ирж, Оюутны зөвлөлийн дарга С.Эрдэнэцогт өөрсдийн үйл хэргийн зорилгыг товч танилцуулан цуглааныг нээж үг хэлсэн. Цуглаанд оролцогчид ““Өөрчлөн байгуулалт шинэ удирдлага шаардаж байна”, “Өөрчлөн байгуулалтыг хурдасгахыг Намын Төв Хорооны VII Бүгд хурлаас шаардаж байна”, “Залуус аа! Монгол улсынхаа төлөө нэгдэцгээе” гэсэн 3 ширхэг лоозон, өөрчлөн байгуулалтыг хурдасгах болон шинэ удирдлагыг шаардсан агуулга бүхий 14 уриа, Чингисийн “Алд бие минь алжааваас алжааг, Ахуй төр минь бүү алжааг” гэсэн үгтэй зурмал гурван ширхэг”[footnoteRef:9] зурагт хуудаснуудыг барьжээ.  [9:  С.Эрдэнэцогт. Эрх чөлөөний эрэлхийлэлд. УБ., 2009. т. 35] 


[image: D:\2014-2015 он\эрдэм шинжилгээ\Плакат и лоозон\ховд.jpg]
Зураг №2. 1990.12.7-нд Ховд аймгийн Ард Аюушийн талбайд болсон цуглааны лоозон.
Эх сурвалж: С.Эрдэнэцогт. Эрх чөлөөний эрэлхийлэлд. Уб., 2009. т. 7
	
Энэ өдрийн жагсаал, цуглааны уриа, лоозон, зурагт хуудаснууд нь урд өмнөх уриа, лоозон, зурагт хуудаснуудаас агуулга, үзэл санаа, дүрслэл зэргээрээ эрс ялгаатай байна. Өөрөөр хэлбэл, оюутан залуучууд өөрсдийн үйл хэргийн зорилго, шаардлага зэргийг анх удаа ил тод, зоригтойгоор илэрхийлжээ. Үүнд: Нэгдүгээрт: “... мандтугай”, “... бадартугай” гэсэн хуучин уриаг үйл хэргийнхээ зорилго, чиглэлийг тодорхойлсон “... сэрцгээе”, “... нэгдэцгээе”, “...шаардаж байна” гэсэн шинэ агуулгаар сольсон. Хоёрдугаарт: тус цуглаанд барьсан том, жижиг 17 ширхэг уриа, лоозонгуудын агуулгыг дотор нь задлан үзвэл шинэ удирдлагыг шаардсан (3 ширхэг), хүнд суртлыг шүүмжилсэн (1 ширхэг), хүний эрх, эрх чөлөө, шударга ёсыг дээдэлсэн (4 ширхэг), хамтын хүч, оролцоог дэмжсэн (3 ширхэг), өөрчлөн байгуулалтыг хурдасгахыг шаардсан (үлдсэн нь) утга бүхий байна. Үүнийг голлон С.Эрдэнэцогтын “Эрх чөлөөний эрэлхийлэлд” номд тулгуурлан хийх гэж оролдлоо. Мөн фото зураг болон дүрс бичлэг бараг байхгүй. Учир нь тухайн үеийн жагсаал, цуглааны зургийг “Үнэн” сонины Ховд аймгийн сурвалжлагч Т.Цоож дарж, мөн аймгийн захиргааны цонхны цаанаас Намын хорооны зааварлагч Д.Мөнхцоож камераар бичлэг хийж, намын хорооны хөшиг нь хаалттай цонхны завсраар гэрэл анивчин зураг авч байжээ. Үүнийг харсан оюутнууд эсэргүүцэн “зураг авахаа боль” гэж хашхиралдахад тэд нэн даруй больсон байна. Түүнчлэн Физик-математикийн 4-р ангийн оюутнууд цуглааны дүрс бичлэгийг хийж хадгалах саналыг гаргасан боловч “Бидний үйлдэл хууль бус болж буруутгагдахад хүрвэл хийсэн бичлэг маань нотлох баримтын үүрэг гүйцэтгэж, үг хэлж, олон нийтийг уриалан дуудсан, идэвх оролцоотой байсан хүмүүсээ барьж өгнө”[footnoteRef:10] гээд Оюутны зөвлөл хүлээн аваагүй байна. Тэд ингэж болгоомжлохоос ч өөр аргагүй байсныг өдгөө хэн бүхэн ойлгож буй болов уу. Гуравдугаарт: Чингис хааны хөрөг бүхий зурагт хуудаснуудыг барьсан нь үндэсний ухамсар болон эх түүхээ сэргээх гэсэн зоригтой алхам байлаа.   [10:  С.Эрдэнэцогт. Эрх чөлөөний эрэлхийлэлд. УБ., 2009. т. 101] 

12-р сарын 7-ны энэ өдөр Улаанбаатар хотноо Улсын барилгын зургийн төв институтэд архитекторч, зураач, барималч, сэтгүүлч зэрэг уран бүтээлчид ээлжит уулзалтаа хийсэн. Уулзалтанд ирсэн залуучуудад Ц.Элбэгдорж, Монголын Ардчилсан Холбоог байгуулах болсон тухай, мөн 12-р сарын 10-нд хийх цуглааныхаа талаар танилцуулаад “лоозон бичих даавуу авах хэрэгтэй, дэмжиж байгаа хүмүүс 10 төгрөгийн хандив өгөхийг”[footnoteRef:11] хүсэхэд оролцогчид татгалзалгүйгээр 5-10 төгрөгийн хандив өргөжээ. Түүнчлэн тэд лоозон бичих даавууныхаа өнгийг “коммунист” улаан бус харин цэнхэр юм уу эсвэл цагаан байхаар тогтож, архитекторч Л.Нямсүрэн, Т.Баяраа нарт хандивын мөнгөөрөө лоозон бичих даавуу худалдаж авах ажлыг даалгажээ.  [11:  С.Амарсанаа. Ардчилсан хувьсгалын тэргүүн эгнээнд. I. УБ., 2011. т. 60] 

Маргааш нь буюу 8-нд Монументаль чимэглэлийн үйлдвэрийн байранд болсон (уран барималч Х.Цэгмидийн урлан) ээлжит уулзалтын үед Г.Бошигтын англи хэлээр бичиж ирсэн хэд хэдэн уриа, лоозонгийн үгэн дээр бусад нь санаагаа нэмж засварлан, архитекторч Ө.Ганболд “We support perestroika and glasnost”, “Хүнд суртлын аппаратыг устгая”, “Эрх зүйт төрийн төлөө”, Л.Нямсүрэн “Down with bureaucracy”, Батжав “Solidarity for human rights”, зураач Т.Отгонбаяр “Тусгай хангамж-Хээл хахууль”, Энхбаатар “Хүний эрхийг дээд зэргээр эрхэмлэе” “Ардчилал-Бидний зорилт” зэрэг лоозонгуудыг бичихээр хариуцсан. Мөн энэ үеэр архитекторч Т.Баяраа, Л.Нямсүрэн, Чагнаа, Ц.Батцэрэн, Ө.Ганболд нар даавууныхаа энгээр нь хөх өнгийн кобальт гуашиар “Монголын Ардчилсан Холбоо”, “Mongolian Democratic Association” гэж монгол, англи хоёр хэлээр бичиж, ардчилсан хүчнийхний “нэрийн хуудас”-ыг бэлэн болгосон байна. 
1989 оны 12-р сарын 9-нд Дугуй танхимд МоАХ-ны Ерөнхий зохицуулах зөвлөлийг 15 хүний бүрэлдэхүүнтэйгээр сонгосон. Энэ өдрийн зохион байгуулалтын хурлаар тэд маргаашийн цуглааны үеэр хэн хэн үг хэлэх, ямар ямар уриа, лоозон барих, мөн өдөөн хатгалга болон эмх замбараагүй байдал гарахаас сэргийлэх, техник хэрэгсэл олж бэлтгэх зэрэг асуудлыг хэлэлцэж тохирсон байна. Үүнээс гадна энэ өдөр ардчилсан хүчнийхний өмнө “уриа, лоозонгуудаа хэн барих вэ?” гэдэг томоохон асуудал тулгарсан. Учир нь социализмын жилүүдэд МАХН-ын хурал болон бусад тэмдэглэлт баярын жагсаал, цуглаанд зориулсан уриа, лоозонг барьж явна гэдэг нь “нэр төрийн хэрэг” байсан бол цоо шинэ утга агуулга бүхий уриа, лоозон, зурагт хуудас зэргийг барьж явах нь тухайн үеийн нийгэм, улс төрийн байдлаас болоод ихээхэн “зүрх зориг” шаардсан хэрэг байсан юм. Энэ асуудлыг үндсэндээ “Орчлон” клубынхэн (жишээ нь, “Хүнд суртлын аппаратыг устгая” гэсэн лоозонг тус клубын гишүүн Д.Зоригоо, Б.Мандат нар барьсан) хариуцаж, цуглааны үеэр лоозонгуудыг барьж зогсох болжээ. Монументаль чимэглэлийн үйлдвэр дээр архитекторч, зураач зэрэг уран бүтээлчид шөнөжин маргаашийн барих уриа, лоозон нэмж бичиж, ажиллаж хоносон байна.
Ингээд 1989 оны 12-р сарын 10-нд Улаанбаатар хотноо Залуучуудын соёлын төвийн урд талбайд анхны цуглаан зохион байгуулагдаж, 300 гаруй хүн оролцжээ. “Залуусын сонгож авсан энэ өдөр нь Олон улсын хүний эрхийн өдөр байсан... Тэр үед жагсаал, цуглаан хийж, улс төрийн тэмцэл явуулдаггүй байсан учир Олон улсын хүний эрхийн өдөр байдгийг”[footnoteRef:12] цөөн тооны хүмүүс л мэдэж байсан болов уу. Харин ардчилсан хүчний залуучууд энэ өдрийг зориуд сонгож анхны цуглаанаа зохион байгуулсан юм. Цуглааны үеэр Монголын Ардчилсан Холбоо гэдэг байгууллага үүсэн байгуулагдсаныг зарлаж, “энд олон зуун хүн сайн дураараа оролцож ардчилсан холбоог чин сэтгэлээсээ дэмжин цаашид уг холбоонд нэгдэн нийлэх саналаа хэний ч шахалтгүйгээр илэрхийлж байсан”[footnoteRef:13].  [12:  Ж.Хүрэлжанцан. Ардчиллын халуун өдрүүд УБ., 2004. т. 37]  [13:  Л.Бат-Очир. С.Отгонжаргал.  ХХ зууны Монгол дахь улс төрийн түүхэн үйл явц. УБ., 1996. т. 88] 

Цуглааныг зохион байгуулагч залуучууд тохирсон ёсоороо “Хүний эрхийг дээд зэргээр эрхэмлэе”, “Solidarity for human rights” (англи хэлээр), “Ардчилал-Бидний зорилт”, “Эрх зүйт төрийн төлөө”, “We support perestroika and glasnost” (англи хэлээр), “Тусгай хангамж-Хээл хахууль”, “Хүнд суртлын аппаратыг устгая”, “Down with bureaucracy” (англи хэлээр), “Хэвлэлийн эрх чөлөө”, “Үнэнийг нууж үнэнд хүрэхгүй” (монгол бичгээр) гэх зэрэг лоозонгуудыг бичин ирж барьцгаасан. Харин “Монголын Ардчилсан Холбоо”, “Mongolian Democratic Association” гэх нөгөө “нэрийн хуудас”-аа зохион байгуулагчид өөрсдийн ар талдаа оролцогчид руу харуулан байрлуулжээ. Шинэ утга агуулга бүхий эдгээр лоозонгууд тухайн үедээ олон түмнийг ихэд гайхшруулсан хэдий ч мэдээллийн гол үүргээ биелүүлсэн юм. Өөрөөр хэлбэл, олон нийт тэрхүү мессежийг урьд өмнө харж, сонсож байгаагүй ч гэсэн тэдний улс төрийн идэвх, үндэсний ухамсар нь сэргэхэд ихээхэн нөлөө үзүүлсэн. Нэг үгээр, нийгэм, улс төр, эдийн засгийн амьдралаас урган гарсан буюу тулгамдсан асуудлуудыг хөндөж чадсан учраас олон нийтийн дэмжлэгийг авсан. Харин тухайн үед “...янз бүрийн утга санаа бүхий уриа, лоозонг социализмын үеийн удирдлагууд хүлээн авах чадваргүйгээ харуулсан”[footnoteRef:14] юм. Ийн энэ цуглаанд хэрэглэгдсэн уриа, лоозон нь тооны хувьд 10 орчим байсан хэдий ч тухайн үеийн нийгмийн хаалттай бүхнийг нээх анхны цохилт байсан.   [14:  Л.Хадбаатартай хийсэн ярилцлага. Улаанбаатар хот., 2015.1.5.] 

Түүнчлэн мэдээллийг асар хурдан түгээх явдал нь 1990 оны хувьсгалын өрнөл, улмаар ялалтанд хүрэхэд ихээхэн чухал хэдий ч МоАХ-ны хувьд хэвлэл, мэдээллийн хэрэгсэл хаалттай байсан. Энэ тухайд МоАХ-ны Ерөнхий зохицуулагч С.Зориг “манайд хэвлэлийн эрх чөлөө бүрэн хангагдаж чадаагүй. Тухайлбал, бид өөрсдийнхөө материалыг өгөхөд хэвлэх газар олддоггүй... Одоо манай хэвлэл үнэн чанартаа намын монополид захирагдсан”[footnoteRef:15] байна гэж 1990 оны 1-р сард “Үнэн” сонинд өгсөн ярилцлагадаа хэлжээ. Үүнээс үзвэл тухайн үед хэвлэл, мэдээллийн хэрэгсэл төрийн хатуу хяналтанд байснаас гадна мэдээллийг нээлттэй, олон нийтэд хүртээмжтэй байлгах, ард түмэн өөрсдийн хүссэн мэдээллийг цаг алдалгүй олж авах боломж, бололцоо хангалтгүй байжээ. Энэ нь Улаанбаатар хотноо болсон 10-ны өдрийн анхны цуглааныг олон нийтэд огт мэдээллээгүйгээс харагдаж байна. Харин хэд хоногийн дараа (12-р сарын 13-нд) Зөвлөлтийн “Орбит” сувгийн “Время” хөтөлбөрөөр уг цуглааны талаарх сурвалжлага гарч, нийтэд цацсан нь тэдний үйл хэргийн томоохон сурталчилгаа болж өгчээ. Тухайн үед ардчилсан хүчнийхний үйл ажиллагааг үнэн зөвөөр нь, цаг алдалгүй мэдээллэхийн оронд зөвхөн сөрөг сурталчилгаа буюу дайран давшилж буруушаасан, гүтгэн гүжирдсэн мэдээллийг сонин сэтгүүлд хэвлэн нийтлэж, радио телевизээр цацаж байв. Өөрөөр хэлбэл, “ардчилсан хувьсгалд дандаа алдах юмгүй, ажил төрөлгүй, хавчигдан шахагдагсад хамрагдсан мэт нэг өрөөсгөл гүжирдлэг их явдаг, үнэн хэрэгтээ тийм биш”[footnoteRef:16] байсан юм. Ийм нөхцөлд уриа, лоозонгууд нь тухайн үйл хэргийн зорилго, үзэл санааг илэрхийлсэн, тодорхой шаардлагуудыг тусгасан, ард түмнийг уриалан дуудсан, тэдэнд урам зориг өгсөн гол хэрэгсэл нь болж байжээ. Нэг үгээр, эдгээр уриа, лоозонгууд нь түгээн дэлгэрүүлэх, сурталчилах гол үүргээ амжилттай биелүүлсэн нь дараа дараагийн жагсаал цуглаан өргөжих болсноос харагдаж байна.  [15:  Ж.Заанхүү. 1990 оны ардчилсан хөдөлгөөний түүхэнд холбогдох баримт бичгүүд. УБ., 2004. т. 40-41]  [16:  Т.Оюунчимэг. Миний хүссэн ардчилал биш. УБ., 2011. т. 4 ] 

1989 оны 12-р сарын 17-нд Дуурь бүжгийн улсын академик театрын урд талбайд МоАХ-ны 2 дахь цуглаан болж, 2000 гаруй хүн оролцжээ. Уг цуглааныг зохион байгуулах бэлтгэл ажлыг сайтар хангаж амжаагүйн улмаас дутагдалтай зүйл олон байсан ч тэднийг дэмжин туслах хүмүүс, сонирхогчид, нэг үгээр цуглаанд оролцогчдын тоо урьдахаасаа өссөн. Үүний нэгэн адил “Шинэ цаг ирлээ”, “Сайн үйл бадартугай”, “All dreams come true” (англи хэлээр), “Ардчилал-Бидний зорилт”, “Айвал бүү хий, хийвэл бүү ай”, “Хүний эрх жаргалан мандтугай” (монгол бичгээр) гэх зэрэг том, жижиг уриа, лоозонгууд шинээр нэмэгдсэн байна. 
1990 оны 1-р сарын 14-нд Лениний музейн өмнөх талбайд МоАХ-ны 3 дахь цуглаан болж 10000 гаруй хүн цугларсан. Тухайн өдрийн ардчилсан хүчнийхний уриа, лоозонгуудын тоо хэмжээ нь эрс нэмэгдсэний дээр хурц, дайчин, зоримог үгстэй, цоо шинэ утга агуулгатай болжээ. Энэ нь тэдний зохион байгуулалт сайжирч, үйл ажиллагаа нь жигдэрч байсны нэг илрэл юм. Мөн лоозонгийн тоо нэмэгдэж байгаа нь салбар зөвлөл болон албан газруудад үүрэг даалгавар өгөхөөс гадна тэд өөрсдийн санаачилгаар уриа, лоозон, зурагт хуудсаа хийж ирдэг болсонтой холбоотой. Жишээлбэл, “тухайн үеийн Гутлын үйлдвэрт МоАХ-ны салбар зөвлөл ажиллаж байсан... Тэр үед салбар зөвлөлүүдэд ийм ийм лоозон бичиж ир гээд даалгавар өгчихдөг... Гутлын үйлдвэрийн салбар зөвлөлийн гишүүд гутал хийхэд ашигладаг том цагаан даавуун дээр лоозонгоо бичиж ирээд цуглаан тарахаар буцааж авч яваад лоозонгоо үйлдвэрлэлд оруулж байв”[footnoteRef:17]. Салбар зөвлөлүүд энэ мэтээр идэвхтэй ажиллаж байсан нь сайшаалтай хэдий ч тухайн үеийн нөхцөл байдлын улмаас ихэнх уриа, лоозон ийнхүү өнөөдөр биет байдлаараа хадгалагдаж үлдээгүй байна. Түүнчлэн “лоозонгийнхоо үг найруулга, утга учрыг тун ч их шүүн ярилцдаг, олон талаас нь сайтар тунгаадаг”[footnoteRef:18] болсон. Хамгийн чухал нь залуучууд 1-р сарын 8-13-ны өдрийн цугларалтуудаар урьдах алдаагаа давтахгүйн тулд энэ удаагийн цуглааны бэлтгэл ажил дээр ихээхэн анхаарал хандуулан ажиллах болжээ. Тухайлбал, Ерөнхий зохицуулах зөвлөлийн хурлаас гишүүд, дэмжигчдэдээ анхаарах зүйлс болон хэн хэн үг хэлэх, хэн техник хэрэгсэл хариуцах, хэний хэсгийнхэн хамгаалалтанд гарах, хэний хэсгийнхэн лоозонгуудаа хариуцах зэрэг 10-ны хурлаар өгсөн үүрэг даалгавраа 13-ны хурлаар баталгаажуулж, анхааруулан сануулж байжээ. Цуглаанд социализмын үеийн нийгэм, эдийн засаг, улс төрийн амьдралд нарийн төвөгтэй асуудлууд алхам тутамд үүсч, улмаар олон арван жилээр хуримтлагдсан гажуудлыг өөрчлөх цаг ирснийг илэрхийлсэн “Зээлийн социализмыг халъя”, мөн хөдөлмөрчдийн ажлын хөлс нь бага, тэр нь ард олны ахуй амьдралд хүрэлцэхгүй байгааг шүүмжилсэн “Бид хямд ажиллах хүч биш”, “Ажилчдын цалинд хэмжээ хэрэггүй”, МАХН-ыг устгах бус харин олон намын тогтолцоонд шилжихийг шаардсан “МАХН-ын хэмжээгүй эрхийг халъя”, “Ю.Цэдэнбал болон тэдний үйл ажиллагааг дэвэргэн гааруулагсдыг ард түмнээр шүүн хэлэлцүүлэх”[footnoteRef:19] гэсэн утга бүхий “Цэдэнбалыг ард түмний шүүхэд”, эх дэлхийгээ хайрлан хамгаалах цаг болсныг “Ашигт малтмал, Байгаль ээж маань сүйдэж байна”, олон нийт ардчилсан хүчнийг дэмжиж байгааг илэрхийлсэн “МоАХ Бид чамд итгэж байна” зэрэг утга агуулга бүхий уриа, лоозонгууд шинээр нэмэгдсэн нь олны анхаарлыг ихэд татаж байжээ.  [17:  С.Амарсанаатай хийсэн ярилцлага. Улаанбаатар хот., 2014.05.3.]  [18:  Б.Дэлгэртуяа. Үүл бид хоёр. УБ., 2012. т. 143 ]  [19:  Монгол Улсын түүх. (XX зуун). Боть V. УБ., 2003. т. 405 ] 

Зураг №3. 1990.1.14-нд Лениний музейн өмнөх талбайд болсон МоАХ-ны 3 дахь цуглааны лоозонгууд. 
 Эх сурвалж: С.Амарсанаа, С.Майнбаяр. МоАХ-ны түүхэн цомог. Уб., 2009. т. 23
	
Цуглааны үеэр нэг шинэ “ажиллагаа”-г явуулсан нь МоАХ-ны гишүүд болон дэмжигч олны дундуур хандивын хайрцаг аялуулсан явдал агаад цугларсан мөнгийг лоозонгийн даавуу авах болон бусад ажилд зарцуулах болжээ. 
1990 оны 1-р сарын 21-нд МоАХ нь 4 дэх цуглаанаа товлосон ёсоороо Сүхбаатарын талбайд зохион байгуулсан нь төр засгийн шийдвэрийг “зөрчсөн” хэрэг болсон. Учир нь цуглааныг зохион байгуулахаас өмнө “АДХ-ын Гүйцэтгэх захиргаанаас Улаанбаатар хотын зарим гудамж талбайд жагсаал, цуглаан хийхийг хориглосон тухай шийдвэр гаргасан нь 1-р сарын 21-нд Сүхбаатарын талбайд хийхээр төлөвлөж байсан ардчилсан хүчний цуглааныг саатуулан хориглоход чиглэсэн арга хэмжээ байсан... Эрх баригчдын дээрх оролдлого шийдвэр нь ардчилсан хүчнүүдийн үйл ажиллагаа засаг төрийн хууль тогтоомжтой анх удаа илтэд зөрчилдөх болсныг харуулав”[footnoteRef:20]. Ийнхүү тэдний үйл ажиллагааг зогсоох гэсэн оролдлогыг хийсэн боловч ямар ч амжилт олоогүй. Харьцангуй туршлагатай болсон зохион байгуулагчид энэ удаад тэднээс айж эмээлгүйгээр харин ч маш сайн зохион байгуулалттайгаар нийслэлийн дүүргүүдийн МоАХ-ны салбар зөвлөлийн гишүүд, дэмжигчдийн хамтаар жагсч Сүхбаатарын талбайн дөрвөн талаас нь орж ирсэн. Ингэхдээ “Цаг ирлээ сэрцгээе”, “Ардчиллыг тэмцэж олно”, “Ах дүү улсуудаас сурцгаая”, “Залуу үеийг бүү басамжил”, “Олон намын систем”, “Монголчуудаа мориндоо”, “Айвал бүү хий, хийвэл бүү ай”, “Цэдэнбалыг ард түмний шүүхэд”, “Отгонбаярын хамсаатан хэн бэ” гэх зэрэг лоозон, мөн МоАХ, МАХН-тай хамтарч хүнд суртлыг устгаж, улс орноо өөрчлөх гэсэн утга бүхий зурагт хуудсыг барьжээ. [20:  Х.Дашзэвэг. МҮАН-ын түүхэн тэмдэглэл. (1989-1996). УБ., 1998. т. 26] 

Зураг №4. 1990.1.21-ны өдрийн МоАХ-ны 4 дэх цуглаанд хэрэглэсэн зурагт хуудас. 
Эх сурвалж: Ж.Хүрэлжанцан. Ардчиллын халуун өдрүүд. Уб., 2004. т. 46

Түүнчлэн ардчилсан хүчнийхэн өөрсдийн улс төрийн үйл ажиллагаагаа ард олондоо мэдэгдэж, уриалан дуудах зорилгоор тухайн өдрийн жагсаал цуглааны талаарх зарлалыг  (зурагт хуудасны нэг төрөл гэж үздэг) гаргажээ. Үүнд: “Монголын ах дүү нараа! Өнөөдөр монгол хүн бүр үе үеийн түүхийг сөөм биеэ сөхрүүлэн алд биеэ алдруулан бүтээсэн өвөг дээдсийнхээ өмнө зуун зууныг дамжиж, жаран жарныг өртөөлөн он жил, сар, өдрөөр ойртох ирээдүй, өсөн торниж буй хойч үеийнхээ тухай үхэх сэхэхээ, мөхөх сэхэхээ шийдэх гүн хүндэтгэл, нэн хариуцлагатай түүхийн агшинд тулж ирлээ...”[footnoteRef:21] хэмээн уриалан дуудсан шинжтэй байна.  [21:  Л.Чойжилсүрэн. Зоригийн инээвхийлэл. УБ., 1998. т. 23 ] 

Үүнтэй адил 1990 оны 2-р сарын 11-нд зохион байгуулагдсан 5 дахь цуглааны талаар МоАХ 2-р сарын 7-нд зарлан мэдэгдсэн байна. Үүнд: “... Монголын Ардчилсан Холбоо улс төрийн аюулд орлоо! Иймд Монголын Ардчилсан Холбоо, салбар зөвлөлүүдийнхээ хамт 1990 оны 2-р сарын 11-ний Ням гаригийн 13 цагт “Ялалт” кино театрын өмнөх талбайд цуглаан хийх болсныг зарлаж байна. Олон түмэндээ идэвхтэй оролцохыг уриалахын дашрамд хэв журам сахин хамгаалах явдалд хүн бүр зохих хэмжээнд оролцоно гэдэгт итгэж байна”[footnoteRef:22] гэж өөрсдийн арга хэмжээг зарлан сурталчилахын зэрэгцээ эмх замбраагүй байдал гарахаас урьдчилан сэргийлж байжээ. Тухайн үед МоАХ албан ёсны хамгаалах албыг ажиллуулж байсан агаад жагсаал, цуглаан бүр зохион байгуулалттай, эмх журамтай болж байсан нь Л.Хадбаатараар удирдуулсан тэрхүү албаны гишүүд сайн ажиллаж байсантай холбоотой. 30 гаруй мянган хүн оролцсон энэ цуглаанд “Цэдэнбалын хамсаатнууд үгээ хэл”, “Ашигт малтмал, байгаль ээж маань сүйдэж байна”, “Ажилчдын цалинд хэмжээ хэрэггүй”, “Зээлийн социализмыг халья” зэрэг лоозонгуудыг барьсан.  [22:  С.Амарсанаа. Ардчилсан хувьсгалын тэргүүн эгнээнд. I. УБ., 2011. т. 158] 

1990 оны 3-р сарын 4-ны Ням гаригт МоАХ, АСХ, ШДХ, МОХ зэрэг ардчиллын дөрвөн хүчнийхний хамтарсан цуглаан нь Ялалт кино театрын зүүн талын талбайгаас эхэлж, оролцогчид жагсаалаар явсаар Сүхбаатарын талбайд хүрч очсон. Энэ жагсаал, цуглаанд “Цэдэнбалын хамсаатнууд үгээ хэл”, “МАХН-ын Онц их хурлыг яаралтай хуралдуулъя!!!”, “Монгол түүхий эдийн бааз байх ёсгүй”, “Гэмт хэргийг өөгшүүлэгч засгийн газар огцор”, “Бид МоАХ-той хамт, МоАХ бидэнтэй хамт”, “Албан тушаал эрх ямба биш”, “Алд бие минь алжааваас алжааг Ахуй төр минь бүү алдраг”, “Дэлхийн ард түмнүүдтэй эв найрамдлаа зузаатгая”, “Монгол нутгийн эзэн монголчууд”, “Уран, алт, мөнгө, зэс ард түмний өмч”, “Уурхайчид бид МоАХ-ны үйл ажиллагааг бүрэн дүүрэн дэмжиж байна”, “Эхчүүдийн эрхийг хүндэтгэе”, “Завхралыг тас цохь”, “Бид хүлээж гүйцлээ” гэх зэрэг уриа, лоозонгоос гадна төв талбайд жагсаал, цуглаан хийхийг хориглосон 1-р сарын шийдвэртэй холбоотойгоор “Сүхбаатарын талбай эрх чөлөөний талбай байх ёстой”, “Томилолтын депутатууд хууль батлах эрхгүй” гэсэн лоозон нэмэгдсэн нь ардчилсан хүчнийхний дуу хоолой улам хүчирхэгжиж байсны илрэл юм. Өөрөөр хэлбэл, цуглаанаас цуглаанд олширсоор байсан ардчилсан хүчнийхний уриа, лоозон, зурагт хуудаснууд нь утга агуулга, үзэл санааны хувьд “чангарах” болсон байна. 
Энэ өдрийн дөрвөн хүчнийхний хамтарсан мэдэгдэлд төр засаг хариу өгөөгүйн улмаас 1990 оны 3-р сарын 7-нд Сүхбаатарын талбайд улс төрийн өлсгөлөн зарласан. Ийн 3 өдөр 2 шөнө үргэлжилсэн өлсгөлөн нь ган, зуд зэрэг байгалийн гамшгийн уршгаар идэх зүйлгүй болсны улмаас бус харин төр засгийн байр байдлыг эсэргүүцсэн “эсэргүүцлийн тэмдэг болгож хоол идэхээс татгалзсан”[footnoteRef:23] хэрэг байсан. Улс төрийн өлсгөлөн нь хүч үл хэрэглэх замаар хийдэг улс төрийн тэмцлийн хамгийн хурц хэлбэр агаад МоАХ, АСХ, ШДХ, МОХ-ны хамтарсан хүчнийхэн чухам юунаас болоод яагаад өлсгөлөн зарлахаар болсон буюу тэдний мэдэгдэлд зохих хариуг өгөөгүйн улмаас “Өлсгөлөн зарлаж байна” гэсэн уриалга хуудаснуудыг хэвлэн олшруулж, цугласан олонд тарааж, гудамжны гэрлийн шон болон бусад газруудад наасан. Энэхүү өлсгөлөнгийн үеэр “Цэдэнбалын шадар түшмэлүүд огцор”, “Улс төрийн товчоо огцор”, “Улс төрийн товчоог огцрохыг шаардаж байна”, “Иргэдээ “сонгосон” депутатаасаа татгалцацгаая”, “Ардын түр хурал байгуулахыг бид шаардаж байна”, “Улс төрийн товчооны нэг гишүүн огцроход хэдэн хүний амь нас шаардлагатай юм” зэрэг тухайн үеийн төр засгийн үйл ажиллагааг шүүмжилсэн, “Ардчилсан хувьсгалд хүн бүрийн хүчин зүтгэл, иргэнлэг зориг, сайн санаа, ухамсар хэрэгтэй”, “Please world democrats give your hands” (англи хэлээр), “Ардчиллыг тэмцэж олно”, “Бид хамт”, “Ардын эрхт төр хэрэгтэй”, “Би дэмжиж байна”, “Ардчилсан хүчнүүдийн шаардлагыг эхчүүд дэмжиж байна” зэрэг ардчилсан хүчнийхэн өөрсдийн үйл хэрэгтээ ард олныг уриалан дуудсан, мөн олон нийт тэднийг дэмжиж байгаагаа илэрхийлсэн, “For a human right” (англи хэлээр) зэрэг хүний эрх, эрх чөлөөний агуулга бүхий уриа, лоозонгуудыг барьжээ. “Өлсгөлөнд суугчдыг тойрсон жагсаал, цуглаан, хөл хөдөлгөөн улам өргөжиж, шөнөжин үргэлжилж, бүр Засгийн ордонг тойрон уриа лоозон хашхирч”[footnoteRef:24] байжээ.    [23:  Монгол хэлний тайлбар толь. УБ., 2014. т. 956]  [24:  Ж.Батмөнх. Хүч хэрэглэж хэрхэвч болохгүй. УБ., 2001. т. 57] 

Үүнээс гадна Анастасия Ивановна Филатоваг дугаар бүхий өндөг болон олон тооны баримт бичгүүдийг даран сууж буй эм тахиан дүрээр, түүний дээд талд буюу хуудасны баруун дээд өнцөгт нь Ю.Цэдэнбалыг эр тахиан дүрээр жижиг хэмжээгээр зурсан зурагт хуудас, мөн нэг сарын цалин ард түмний ахуй амьдралд хүрэлцэхгүй байгааг буюу цалингаас цалингийн хооронд элгээрээ мөлхөж буй залуугийн дүрслэл бүхий зурагт хуудас, зангидсан гарын дүрс бүхий “Өлсөгчдийн амийг улс төрийн товчоо хариуцана” гэсэн бичвэр бүхий зурагт хуудаснуудыг өлсгөлөн зарлагчдыг тойруулан өлгөсөн байна. Улс төр, нийгэм, эдийн засгийн амьдралын бодит байдлыг дүрсэлсэн эдгээр зурагт хуудас нь тооны хувьд цөөн байсан.

[image: C:\Users\user\Downloads\DP Photo by Irja Halasz - 1990 March 7, during hungerstrike Sukhbaatar Square40x58.jpg]
Зураг №6. Сүхбаатарын талбайд болсон өлсгөлөнгийн үед хэрэглэсэн зурагт хуудас. 
Эх сурвалж: Монголын Ардчилсан Намын архив. Гэрэл зургийг Финляндын сэтгүүлч Ирья Халаш. Тэрээр тухайн үед дарсан зургуудаа Монголын Ардчилсан Намын архивт өгсөн байна 

Дурдан буй үеийн Улаанбаатар хотноо болсон улс төрийн тэмцлийн үед хэрэглэгдсэн уриа, лоозонгуудыг бид ашигласан эх сурвалж (Ардчилсан намын архивын зураг, 1990 оны хувьсгалын түүхтэй холбоотой ном, сэтгүүл, дурсамж, дурдатгал дээрх зураг, хувьсгалд ороцогчдын хувийн архив)-ууд дээрээ тулгуурлан дүн шинжилгээ хийх гэж оролдлоо. Үүнд: Нийт 58 уриа, лоозонгоос 9 нь буюу 15,5% нь хүний эрх, эрх чөлөөг дээдэлсэн, 19 нь буюу 32,7% нь ардчиллыг дэмжсэн, уриалан дуудсан, 4 нь буюу 6,8% нь олон намын системийг дэмжсэн, 7 нь буюу 12,0% нь нам, төрийн бодлого, үйл ажиллагааг шүүмжилсэн, 10 нь буюу 17,2% нь төр, нийгмийн тогтолцоог шүүмжилсэн, 2 нь буюу 3,4% нь хувь хүн рүү хандсан, 7 нь буюу 12,0% нь Засгийн газар, Улс төрийн товчоо, төрийн өндөр албан тушаалтныг огцрохыг шаардсан агуулга бүхий байна. 
 
Эцэст нь нэгтгэн дүгнэн үзвэл: 
1980-аад оны дунд үеэс гадаад, дотоод нөхцөл байдлын улмаас монголчуудын улс төрийн идэвх, үндэсний ухамсар нь сэргэж, эвлэлдэн нэгдэж, тайван замаар жагсаал, цуглааныг зохион байгуулж, өөрсдийн үйл хэргийн зорилго, санаа бодлыг илэрхийлж, төр засгийн бодлого, үйл ажиллагааг шүүмжилж, шаардлага тавих болсон. Энэхүү үйл хэрэгтээ уриа, лоозон, зурагт хуудсыг ашигласан бөгөөд маш богино хугацааны дотор хүний эрх, эрх чөлөөг дээдлэх, ардчилсан төр, иргэний нээлттэй нийгмийг бүрэлдүүлэх, шударга ёсыг тогтоох гэх зэргээр агуулга, үзэл санаа нь эрс өөрчлөгдсөн. 
Ийн тэдгээрийн үг хэллэг, шаардлага зэрэг нь хурцаар илэрхийлэгдэх болсны зэрэгцээ ихэнхийг нь монгол хэлээр, харин зургаан лоозонг англи хэлээр бичсэн байна. Энэ нь тооны хувьд цөөн боловч гадны улс оронд Монголд өрнөж буй үйл явцыг мэдээллэхэд чухал үүрэг гүйцэтгэсэн. Түүнчлэн “Үнэнийг нууж үнэнд хүрэхгүй”, “Хүний эрх жаргалан мандтугай” гэх зэрэг лоозонг монгол бичгээр бичсэн нь уламжлалт хэл, соёл болоод үндэсний ухамсар сэргэж буйн илрэл байсан. 
Хэн ч харсан шууд ойлгох хурц, дайчин дүрслэлтэй, энгийн тод мөртлөө зоримог үг хэллэгтэй эдгээр уриа, лоозон, зурагт хуудаснуудыг зохиож бүтээхэд янз бүрийн мэргэжлийн залуучуудын дотроос зураач, архитекторч, барималч зэрэг (Л.Нямсүрэн, Т.Баяраа нарын) уран бүтээлчид ихээхэн үүрэг гүйцэтгэсэн. Тэд эдгээрийн аль алиныг нь гар аргаар хийсэн байна. 
1990 оны хувьсгалын түүхэнд холбогдох уриа, лоозон, зурагт хуудас нь тоо ширхэгийн хувьд цуглаанаас цуглаанд нэмэгдэж байсан бөгөөд зурагт хуудаснууд нь тооны хувьд цөөн байжээ. Тэдгээрийн ихэнх нь тухайн үедээ өөрийн үүргээ гүйцэтгээд алга болсон байна. Тухайн үеийн тэмцлийн гол “зэвсэг” болсон уриа, лоозон, зурагт хуудаснууд нь улс төрийн ангилалд хамаарч байна. Эдгээр нь өрнөж буй үйл явдлын талаарх мэдээлэл хомс тэр цагт түгээн дэлгэрүүлэх, таниулан сурталчилах, уриалан дуудах, урам зориг өгөх зэрэг үүргээ сайн гүйцэтгэж байснаараа түүхэн ач холбогдолтой юм.


About some posters, slogans, and mottos which related to the 1990 revolution in Mongolia.
 
M.Sholpan

Abstract 
This article examines the role of the political poster, slogan and mottos for wins of Mongolian democratic revolution in 1990. This revolution brought an end to authoritarian dictatorship and one party (communist) system in Mongolia. The Mongolian case of political struggle and culture techniques of demonstrations is compared to its larger neighbor, Soviet Union’s case and East European democratic struggles practice.
However in twentieth century Mongolia had a three revolution (1911,1921,1990), only since last one Mongolian’s learnt how to create a political culture of peace struggle using in demonstration and movement different posters, slogans and mottos as a tactic and fighting tools. From other hand, we are try to observe and examine the contents of all posters and slogans where Mongolians after 70 years domination of communist regime print their thoughts about human right, freedom, political equality among citizens to paper without any fears. It was done, it was demonstrated and magnetized hundreds to involving not directly from streets, but also from a rural provinces, too.
Main centers of the demonstration and hunger marches was organized on “The Youth’s Square”, “The Sukhbaatar’s Square” and “The Drama theater’s Square” in the capital city, Ulaanbaatar. The poster must arouse curiosity or stimulate interest and democratic revolution of participants made themselves of posters. The political slogan, motto and poster of freedom mainly were produced between 1989-1990’s. Especially short period of time covered December, 1989 to March, 1990 till hunger match it is pick culmination. By mixed methods we are try to classify and interpret all slogans and posters. In total developed 58 slogans 15,5% was focused to human right, 6,8% for supporting a multiparty system, 12,0% critics of state and party policy, 17,2% critics of existed political system, 3,4% against some persons and 12,0% Government, Political hierarchy, claimed step down leaders of Communist party and Government. Posters were less produced than slogans and mottos. 
Finally, posters, slogans and mottos played an important role to overthrown communism and lead the way to democracy especially through peace struggle. It was one of the right method of the struggle using slogans as own weapons. So, we are observed how number of slogans, posters and mottos increased month by month and how political meanings and formulations revised and changed with strong power. 
All slogans and posters made by hand and as important sources needs to future prospects of political development study.

